
Takk fyrir bréfið og tækifærið til að gera grein fyrir verðstefnu Hringdu. Við tökum 

heilshugar undir mikilvægi þess að fyrirtæki haldi aftur af verðhækkunum og stuðli að lægri 

verðbólgu, lægri vöxtum og auknum kaupmætti. Jafnframt teljum við mikilvægt að mat á 

framlagi fyrirtækja taki mið af verðþróun þeirra, starfsháttum og árangri. Á þeim grunni 

teljum við Hringdu hafa um langt skeið starfað í anda þeirra markmiða sem þið setjið fram. 

Fyrst viljum við nefna að frá upphafi hefur Hringdu lagt áherslu á að halda verði fjarskipta 

eins lágu og kostur er og stuðla þannig að virkri verðsamkeppni. Frá janúar 2024 til 

september 2026 hefur samanlagt verð átta af vinsælustu áskriftarleiðum Hringdu hækkað um 

aðeins 4,3%. Til samanburðar hefur almennt verðlag hækkað um 14,4% á sama tímabili.1  

Í öðru lagi þarf að hafa í huga að aðgangsgjöld á kerfum Mílu og Ljósleiðarans nema að 

lágmarki 40% af verði ljósleiðaraáskrifta Hringdu. Gjöldin hækka að jafnaði tvisvar á ári hjá 

Ljósleiðaranum og einu sinni hjá Mílu. Hringdu ákveður ekki þessi gjöld en hækkun þeirra 

þrengir beint að svigrúmi okkar til að halda verði óbreyttu. Við höfum því kallað eftir meiri 

aðhaldsemi hjá innviðafyrirtækjunum. Þar sem rekstur þeirra byggir að stórum hluta á 

langtímafjárfestingum teljum við eðlilegt að þau skoði sérstaklega svigrúm til að fresta 

hækkunum eða dreifa þeim yfir lengri tíma meðan verðbólga er mikil, fremur en að þær skili 

sér jafnóðum til heimila og fyrirtækja.  

Í júlí hækkaði Ljósleiðarinn verð sín um 3% en tæplega 70% af okkar viðskiptavinum eru á 

kerfi Ljósleiðarans. Í stað þess að skila verðhækkuninni yfir á viðskiptavini okkar héldum við 

óbreyttum verðum og sýndum þannig ábyrgð í baráttunni við verðbólguna.  

Framlag Hringdu 

Hringdu er tilbúið til að: 

• Hækka ekki verð á nettengingum og leigubúnaði til einstaklinga umfram 2,5% út árið 

2027 

• Halda óbreyttu verði til einstaklinga á net- og símaþjónustum yfir farsímanet út árið 

2027 

 

Áhrif á viðskiptavini í einstaklingsþjónustu eru þau að næstu 15 mánuði mun reikningur 

aldrei hækka umfram 2,5%, í flestum tilvikum undir 2,5% og í sumum tilvikum ekki neitt.  

Við setjum þann fyrirvara að ef verðhækkanir hjá okkar helstu birgjum verða umfram 5% út 

tímabilið áskiljum við okkur rétt til endurskoða verðskrá. 

 

 
1 Hringdu ehf. (2026). Verðþróun Hringdu og markaðssamanburður [Fylgiskjal]. Áskriftarfjöldanum í afhentu 

yfirliti er haldið föstum og sama magn átta þjónustuliða, að búnaðarleigu meðtalinni, verðlagt á báðum 

tímapunktum. Úttektin nær ekki til allra áskrifta Hringdu. Verðbólguviðmiðið er breyting á vísitölu neysluverðs 

Hagstofu Íslands frá janúar 2024 til ágúst 2026. 



Að lokum þökkum við ykkur fyrir mikilvægt framlag til bættra kjara launafólks. Þau 

markmið sameina okkur og við teljum að bestur árangur náist þegar orð og athafnir fara 

saman. 

Virðingarfyllst, 

Játvarður Jökull Ingvarsson, framkvæmdastjóri Hringdu 

 

 

  


